
        
            
                
            
        

    
	Д. Цэвэгмид

	 СЭТГЭЛ ХЭЛТИЙСЭН НЬ

	“Улсын хэвлэлийн газар” Улаанбаатар хотноо 1974 онд эрхлэн хэвлүүлсэн “Д. Цэвэгмид: ЗОХИОЛУУД” номоос авч Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

СЭТГЭЛ ХЭЛТИЙСЭН НЬ

	 

	Говь газрын зуны орой өвөрмөц онцлогтой байдаг. Өндөр дээрээс төөнөн халаах үдийн нарны халуун илч буурч бүгчим агаар сэрүүн урсгалаар шинэчлэгдэнэ. Эргэн тойрны гүвээ толгодыг бүрхэн хучиж нүүгэлдэн долгиолсон цэнхэр будан замхарч тэнгэрийн хормой холдон орчлон дэлхий уудам болон тэлэх мэт санагдана.

	Алтан харганын хумбан навчсыг үл мэдэг эрвэлзүүлэх үдшийн зөөлөн салхи хэдийн цэцэглэн дэлгэрсэн таана хөмүүлийн таатай сайхан үнэрийг авчрахын чацуу бударганын ёроолд нөмрөг донгодож эхлэв. Бяцхан энэ шавж бие бялдар хэдий ялихгүй боловч нэгэн нь нөгөөтэй дуугаа авалцан хоёроос дөрөв, дөрвөөс найм болсоор түг түмээрээ хөг нийлүүлэн дөрвөн зүг найман зовхис бүхэнд шаагин исгэрэх чимээ нь өргөн талыг бүрхэн цуурайтна. Элсэн өнгөт чогчиго үүгээр түүгээр нисэн буун саваагүйтэх зуураа чиог чиог шуухирч алаг сүүлээрээ даллах нь «Сэрүү татлаа босоцгоо» гэсэн дохио боллоо.

	Өдрийн ичээнд амсхийсэн амьтан бүхэн нойрноос сэрсэн боловч говийн амьдрал идэвхжих энэ цаг удсангүй. Жаргах нарны гал улаан, алтан шар, хүрэн ягаан, шингэн саарал олон өнгийн туяан сүүл эргэлдэн хөврөлдөн мушгирсаар өрнө уулын цаагуур далд ормогц харанхуйн толгой цухуйж улам өндийн өндийсөөр асар их амандаа арвин их уул устал говийг залгив. Ийнхүү Цэцэн сартуулын нутагт шөнө болж огторгуйн алсад од гялалзан түгэв. Дараа нь удалгүй саран гарав.

	Мандсан сарны гэгээн туяанд Дөргөн нуурын усны мандал аяархан бөгөөд намуухан яралзах нь түмэн жилийн давлагаа долгионд цохигдсон зовлонт эргээ энэ нэгэн орой амраахыг хүссэн мэт. Өдрийн цагт үймэн займж дуу шуугиан болж байдаг усны шувууд ч анир чимээ алга. Бодвол нуурын гүнд холын од мичид тусаж талд түлсэн мянган түүдэг шиг гялалзахыг тэд сонирхон харж хос хосоороо шивнэлдэн хүүрнэлдэж суугаа бололтой.

	Хот айлын тэргэн дээгүүр хааяа сарьсан баавгай эрвэсхийн өнгөрөх боловч жигүүрийн шуугих чимээ үл сонсогдох нь усанд загас гүйхийн адил. Ер орчин тойронд нам гүм, зуны сэрүүхэн намуухан тунгалаг шөнө байв.

	Сүүдэртэйгээ зэрэгцэж сүүмэлзэн бууралтах бут сондуул жирийсэн хуурай талын дэнжээр зөрөг зам тодхон зурайвч түүгээр зорчих юмны бараа алга. Гэвч тэр чигт хээрийн тогоруу дарруу дарруу гэж аялан агшин зуур анир тасрах нь замаар явсан хэн нэгэн, тэд нарын шөнийн тайван байдлыг алдагдуулав бололтой. Удалгүй хотын нохой хуцаж морины төвөргөөн сонсогдон халуун цагт сэрүүнийг хүсэж өндөр дэнжийн оройд буусан айлын гадаа бараавтар морьтой нэгэн хүн ирэв.

	Зочныг угтан гарсан охин Чимэг мөдхөн эргэж

	— Аа багш аа. Тантай хүн уулзъя гэнэ байна?

	— Хэн бэ?

	— Зоригт ах л байна.

	— Зоригтыг ор, айраг уу гэхгүй яагаа вэ гэж гэрийн эзэн Жамбалыг хэлэхэд:

	— Багштай уулзах хэрэгтэй гээд орж өгөхгүй юм байна шүү дээ гэж Чимэг хариу хэлэв. Зоригт гэхийг сонсмогц Амаржаргалын хацар дээр ягаан толбо үүсэж бушуухан гарч одов.

	— Зоригт ч уул нь зүгээр л хүүхэд юм сан гэж Жамбал, эмгэн тийш дуугарахад, 

	— Овооны найраас хойш үүгээр үргэлж ирээд байдаг боллоо шүү дээ гэх хариу сонсогдоно.

	Жамбалын охин Чимэг багшийнхаа хойноос гарахыг завдахад «Байг хүүхээ, хүний ярилцахад саад бүү хий» гэж ээж нь хориглов. 

	Тугалын хашаа түшин зогсох хоёр хүн шөнийн тунгалагт тодхон харагдана.

	— Би эртхэн ирэхийг хичээсэн боловч морио барих гэж адуугаа эрсээр оройтлоо.

	— Овооны найрт түрүүлдэг морио бариа юу?

	— Үгүй, өөр морь барьсан.

	— Морь барьж юманд явах нь уу?

	— Үгүй ч биз гээд Зоригт мартсан юмыг санаж ядах мэт түгдрэн зогсохыг Амаржаргал ажиглаж, асууж сурмаар юм санагдсан боловч хойш тавихаар шийдвэрлэн, 

	— Сайхан шөнө байна шүү гэв.

	— Тийм ээ үнэхээр сайхан, өдөр шиг саруулхан, энэ насандаа ийм сайхан шөнийг үзээгүй юм шиг санагдана. Намуухан, сэрүүхэн, тунгалаг, холын бараа илхэн, тэртээ айлын хот алган дээр шиг тодхон харагдаж байна.

	— Тийм ээ, би ч ийм сайхан шөнийг анх л үзэж байгаа юм шиг санагдана.

	— Амаржаргал аа! Зүүн хотонд хүүхдийн үс авсны найр болох юм гэсэн. Хоёулаа очих юм биш үү?

	— Жамбал гуай юу гэх бол? морио тавьж орхио биз дээ.

	— Чи өөрөө Жамбал гуайд хэлбэл хаанаас дургүйцэх вэ дээ. Морь эмээллээд өгнө шүү дээ.

	— Харин л дээ, орой болчхов уу даа. Би маргааш буцах санаатай байна. Сургууль эхлэх цаг ойртлоо. Энэ жил сурагчдын тоо тавь хүрнэ. Хөөцөлдөх ажил их бий.

	— Өнөөдрийн найрт олон хүн цугларах ёстой. Чиний сурагладаг Дэмчигийнхийг ч мэдэх хүн дайралдах магадгүй шүү дээ.

	— Морь нь ойр байгаа юм бол уу даа гээд Амаржаргал явах эсэхийг шийдвэрлэж ядсан байртай дуугүй болов.

	Зоригт Амаржаргалын мөрөн дээр аяархан гараа тавьж түүний дотоод бодлыг чагнахыг хүссэн мэт бөхийсхийн хоёр залуу нүүр нүүрээ ширтэлцэн нэгэн хэсэг бодлогошрон зогсов. Амаржаргалын хасын сайхан царайнд жаргалт амьдрал янаг сэтгэлийн туяа цацарч түүний усгал хархан нүдэнд тэргэл саран тусав. Үгээр биш боловч үнэнч сэтгэлийн харцаараа «Хоёул мордъё. Насны залууд найрын дуу сонсъё. Сарны тунгалагт цоморлог дэлгэхийг харъя. Хэлтийсэн сэтгэлийг минь хөсөр унагалгүй хэзээд элгэндээ хадгалж яваарай» гэхийг нь Зоригт бүрэн ойлгосноос булгилан тэмүүлэх идэр зүрхнийхээ цохилтыг морины төвөргөөн гэж сэрдхийн эргэв. Гэтэл шөнийн нам гүм эевэрүү сайхан хэвээр, хос залууг мөнгөн сар нүд салгалгүй ширтэнэ. Харин тэдний дэргэд биш тэртээ алсад морин төвөргөөн үнэхээр сонсогдож, «Арван тавны сар нь ай хө агаар тэнгэртээ дэнлүү дээ ай хө» гэх баясгалант залуучуудын цээлхэн хоолой баяр хөгжилтэй цуурай татан хангинаж Дөргөн нуурын дорнод өндөрлөгт галын оч гялсхийв. Тэнд дэгжих үеийн найр, дэвших залуусын наадам эхэлжээ.

	Удалгүй Жамбалынхны хотоос хоёр хүн мордож хатируулан явсаар харгант хөндийг туулж саран дор сүүдэр дэх шовх толгойн ар хөтөл дээр гарахад нь их нуурын мандал арчсан толь мэт цэв цэлийж замаг амтагдаж чийг даасан зөөлөн салхи тэдний нүүрийг илбэн угтав. Нуурын хөвөө дагаж хөвсийх хөөсөн цагаан эмжээр тана мэт гялалзах бөгөөд хааяа мяралзан чичирхийлэх нь ус долгилсныг мэдэгдэх тэмдэг болно. 

	Эргийн зөөлөн элсэн дээр амарч хэвтсэн галуу шувуу морьтой хүнээс зайлж сэмхэн ус руу орох нь илхэн харагдана. Зэгсэн дотроос цочин ниссэн бүднэ, зорчигчдын өмнүүр дүүлэн агаарт шумбаж майлан бархирахаас морьд хажуу тийш холби үсрэхэд арайхан эмээл дээрээ тогтсон Амаржаргал мориныхоо амыг татаж суудлаа засах зуур, 

	— Яасан муухай дуутай шувуу вэ? гэхэд

	— Манай энд үүнийг Майлагч бор гэдэг юм. Бас бүднэ гэж нэрлэдэг ч газар бий байх аа. Намагтай газар байдаг. Голдуу үдшийн бүрийгээр нисэж хонь шиг майлдаг хачин шувуу шүү гээд морины чинь олом чанга байгаа даа гэж Зоригтын асуухад, 

	— Зүгээр зүгээр, чанга байна гэж Амаржаргал хариу хэлээд сургуульд байхдаа янз бүрийн шувууны нэр сонссон боловч тэдний олонхыг нүдээр үзээгүйг санаж нутгийн хүмүүсээс эндэхийн жигүүртний нэрийг мэдэж авахын чухлыг сэтгэлдээ тэмдэглэж явтал

	— Чи энэ шувууг урьд үзсэн үү? гэж Зоригт асуув.

	— Манай түмэн бодисын багш бүднэ шувууны өнгө орших газрын хөрстэй ижил байдаг гэж заадаг сан. Ингэж нэрийн нь дуулснаас биш биеэр нь энэ шувууг үзээгүй гэж Амаржаргал хариулав.

	— Сургуульд шувууны тухай юунд заадаг юм бэ? гэж Зоригтын гайхан асуухад

	— Зөвхөн шувууны тухай биш, ер нь газар дэлхийн бүхий л адгуусан амьтан, жигүүртэн шувууд, ургамал бодисын амьдрах ёс, тухайлбал үржих өсөх, амьсгалах, хооллох зэргийг түмэн бодисын хичээлд үздэг юм гэж Амаржаргал тайлбарлав.

	— Би сургуульд орж эрдэм ном сурах юм сан гэж бодох л юм. Гэтэл яах учраа олохгүй байсаар сар жилийг өнгөрүүлж байна гээд Зоригт Амаржаргал тийш харж түүний юу хэлэхийг хүлээв. 

	— Хүсэл л байвал зориг гарна. Зорьсондоо заавал хүрэх хэрэгтэй. Хийе гэснээ хийж, бүтээе гэснээ бүтээж санаснаа заавал биелүүлдэг хатуужил зоригтой хүн ямар ч бэрхшээлийг давж чаддаг юм. Сургуульд явах нь зүйтэй. Идэр насандаа эрдэм сурахаас илүү, сайхан юм юу байх вэ гэж Амаржаргалын хэлэхийг Зоригт сонсохдоо сургуульд орох сон гэх түүний хүсэл нь ч улам нэмэгдэв. 

	Тэр нэгэн орой овоо тахилгын найрын дараа, (бядан явагч бялзуухайн) өгүүллэгийг Амаржаргал сонин дээрээс уншиж өгснийг санаж, (Бичиг мэддэг бол юутай сайхан билээ) гэж Зоригт бодлогошрон явна. Бас сургуулийн тэнхимийн багш эрдэмтэй бичигтэй хүний дэргэд А үсэг гаргахгүй 10-ын тоо танихгүй байх нь ичгүүртэй санагдана. Гэвч эрдэм сурах туйлын хүслээ хэрхэн биелүүлэх арга замыг мэдэхгүй тулгамдах ажээ.

	Зоригтын бодлыг тааварлан мэдсэн юм шиг Амаржаргал түүн тийш хандаж, 

	— Сургуульд явахыг үнэхээр хүсвэл олныг бодож сэтгэлээ хоёрдуулах хэрэггүй. Есдүгээр сарын нэгний өмнө Улаанбаатар хот орох хэрэгтэй гэхэд, нь

	— Заавал Улаанбаатар орох уу? Хошуу тамгын сургуульд орвол яасан юм бэ гэж Зоригт асуув.

	— Хошууны бага сургуульд энэ жил арваас доош насны хүүхдийг элсүүлнэ шүү дээ гээд Амаржаргал жолоогоо татасхийн ташуураа өргөхөд нь унасан морь нь урагш ухасхийн алхаагаа хурдасгав.

	— Тамгын сургуульд орж жинхэнэ сурагч бололгүйгээр таны зав чөлөөг харгалзан бичиг заалгаад байж болохгүй юу гэсээр Зоригт морио ташуурдан зэрэгцэн ирэхэд Амаржаргал хариу хэлэх үгээ олохгүй тулгамдаж нэг хэсэг дуугүй явав.

	Багш Амаржаргал сургуулийн завсарлагаагаар сурагч Чимэгийнд ирж хэд хоног амрах зуураа овоо тахилгад явж Зоригттой танилцсан юм. Түүнээс хойш Жамбалын хотоор Зоригт хэд дахин ирж Амаржаргалтай уулзсан боловч тэдний яриа адуу мал, ус бэлчээрийн төдийхнөөс хэтэрсэнгүй билээ.

	Харин Амаржаргал Зоригтыг хүсэн хүлээх мэт алс зурайх замаар давхин яваа хүний зүг саравчлан харж, (Морь нь мөн үү, биш үү) гэж таньж ядан зогсдог болсныхоо нарийн шалтгааныг өөрөө ч сайн мэдэхгүй ажээ. Үргэлж уулзахыг залуу хос сэтгэл харилцан хүсэх болсон авч, бичиг заалгаж байя гэсэн асуултад санамсаргүй тулгамдаж, «Үгүй» гэх үү? «За» гэх үү? Чухам юу гэж хариулах нь хэцүү байв.

	Амаржаргалын дув дуугүй болчиход болчимгүй юм дуугарчхав уу даа? гэж Зоригт ч сэтгэл зовон явтал

	— Би өөрөө сургуульд явах санаатай, удахгүй нутаг буцах байх аа гэж Амаржаргал ам нээв.

	— Танай нутаг хаана юм бэ? гэж Зоригтыг асуухад

	— Миний нутаг ч хол доо. Хэрэв сургуульд явбал Улаанбаатарт очно. Улмаар Москва ч юу магад гэхийг Зоригт сонсмогц, «Хамт явъя» гэмээр санагдсан боловч хэлтийсэн сэтгэлээ хэтэрхий шууд илчлэхээс болгоомжлон тойруу замаар тодотгохыг хичээж, 

	— Танай аав ээж Улаанбаатарт байдаг уу? гэхэд нь

	— Ээж минь буй. Аавыгаа хаа байгааг мэдэхгүй гээд Амаржаргал сүүрс алдаж дуугүй болох нь дахин үүнийг бүү дурд гэсэн дохио мөнийг Зоригт тааварлан ойлгож, 

	— Таны сураглаад байдаг Дэмчигийнх чухам таны юу болох вэ?

	— Тэднийд миний охин байгаа юм. Тэр нь... гээд үргэлжлүүлэх гэсэн үгийг нь тасалж, 

	— Та чинь тэгвэл гэр бүл болсон юм шив дээ гэж Зоригт гэнэт асууж орхиод, яаран ам нээв үү дээ гэж гэмшин даруй дуугүй болж Амаржаргалын цааш юу ярихыг хүлээв.

	Зоригтын асуулт чухам хаашаа хандаж байгааг Амаржаргал ухамсарлаж ус үзээгүй байж гутал тайлна гэдгээр хүнийг танихгүй байж хамаг явдлаа хэлэх нь дэмий гэж бодон яриаг өөр сэдэв рүү хандуулахаар,

	— Дэмчиг өвгөний тухай ямар нэгэн сураг сонсов уу? гэж асуухад, 

	— Хэдэн жилийн өмнө тийм айл энд нутаглаж байгаад Богдын хүрээ нүүсэн. Сүүлийн жилүүдэд энэ нутагт үзэгдээгүй. Харин Нар Ванчин хийдийн орчмоор саявтар сураг гарч байна гэж манай аав ярьж байсан гэж Зоригт хариулав.

	Хос залуу энэ мэтчилэн хол ойрын явдлыг харилцан ярилцсаар хот айлд ойртон ирэхэд хэдэн том хар ноход тэднийг угтан боргов. Амаржаргалд хандаж хэлмээр үг, түүнээс асуумаар юм бишгүй олон байх шиг Зоригтод санагдавч хоёулхнаа учрах энэ өдрийн цаг дуусаж наргиж бужигнасан олон залуучуудын дунд тэд нар оров.

	Гийчид зочид гэр дүүрэн хүн бүхний царайд хөөр баярын гэрэлтэй, хундага дүүрэн сархад цалгилуулж хул дүүрэн айраг бялхалзуулж дуу хуар болно. Уртын дуу уянгалуулан аялахад олон бүгд угтан авч түрнэ. Хөдөө нутгийн эгэл гэрийн наадам найрыг Амаржаргал анх үзэж сонирхов. Нутгийн залуучууд ч эмэгтэй хүн эрдэм ном эзэмшиж хошуу тэнхимийн багш болоод явааг харахдаа үлэмж гайхна.

	Дуу барих ээлж ирэхэд Амаржаргал чадвар мөхөс хоолой муутай үнэн учраа гаргаж оронд нь өөрийн зохиосон «Соёлын оч» гэдэг шүлгээс хэдэн бадаг уншсаны гол утга нь нарны эрт насны идэрт эрдэм номд шамдаж эх монгол орныхоо эрхэм үйлст зүтгэх явдал ард нэг бүрийн ариун үүрэг болохыг яруу сайхан гаргасан байв. Энэ шүлгийн бадаг хөгшин, залуу хүн бүхний сэтгэлд таалагдав. Энд найрын залуучууд Амаржаргалыг үдшийн турш нүд салгалгүй ширтэж хөдөлгөөн бүхнийг нь ажиглах нь Зоригтын санаанд төдийлөн таалагдсангүй. Амаржаргал энэ жил арван найман нас хүрч хармагийн шүүс түрхсэн мэт бомбогор улаан хацартай, хаданд ургасан мойлны адил усгал хархан нүдтэй, хан уулын энгэр мэт тэнүүн цэлмэг магнайтай, хал мэргэний өд адил гил хар үстэй, үнэхээр сэтгэл булаам сайхан бүсгүй болсон ажээ.

	Шөнө дунд өнгөрөөж найрынхан тарав. «Дэмчиг өвгөнийд хүүхэд минь бий» гэж Амаржаргал чухам юу хэлснийг буцах замдаа дахин лавлан асууна гэж Зоригт бодож байсан нь бүтсэнгүй. Тэдэнтэй хамт хэдэн залуус мордож Амаржаргалыг Жамбалын хотонд хүргэв. Иймээс Зоригт юу ч асууж чадсангүй. Гагцхүү «Намар хошуу тамган дээр очиж уулзана» гээд морины ташаанд ташуур буулган давхин одов. Нуурын эргийн зөөлөн хөрсөн дээр морин төвөргөөн бүдэг боловч удтал сонсогдохыг чагнаж гэрийн үүдийг түшин зогсох залуу охины өмнө үүрийн цолмон мишилзэнэ.

